
   Шăллăмсем хурласшăн пиччене

чĕлхи çепĕç маршăн тиркесе.

Ют çынсем сăхасшăн пĕччене

хутне кĕрекенĕ çук тесе.



Пурăнăçăн тути-масине

ас тиврĕмĕр эпĕр маларах.

Чи йывăрри лекет аслине,

усрĕмĕр, тен, кăштах кăрарах.



Характерĕпеле вăл крутта,

вăрттăнлăхне пĕр Турă пĕлет.

"Нарспи" çыраканĕ те, Пăртта,

пиччерен те крутта пулнă тет.



Кăра çилĕ килет-мĕн йăхран,

турхансене хывнă-мĕн пичче.

Кăтрат хан тăхăмĕ вăл, Турхан.

Лешĕнчен чĕтренĕ пур тĕнче.



Çерушпа Кĕркури, шăллăмсем,

туймастăр-им, хăвăр та кăра?

Çерушĕн, ав, малти шăлĕсем

Турхан-кукка шăлĕ пек сайра.



Ĕçкĕ-çикĕ тума, ташлама

пухăнаççĕ куршĕсем-мĕнсем.

Хуйхă килсен ăша пусарма

пурĕпĕрех кирлĕ тăвансем.



Пулмалла ун хивре, вăл асли,

çăхансен хушшмнче - пĕр-пĕччен.

Вĕçевре - чи çӳлти, чи ăсли:

вăл - лоэт, чăн поэт. Вăл - пичче...



* * *

Пурах аманнă чуншăн çăлнăç:

çӳлтен-çӳле ун вĕçмелле!

Çĕр çумĕпе шăвать ман пурнăç,

шуса пырать çул вĕçнелле.



Часах унта çитсе те тăрĕ,

сиссе те юлаймăпăр ак.

Пире кам пĕтесрен хăтарĕ?

Вĕçекен чун! Вăл хăтарать!



Чун вĕçевне туяс тесессĕн

мĕн-ма кĕтес аманасса?

Чăнла пурнассăмăр килсессĕн

чуна пурнас-мĕн çунтарса...

  